Niðurstöður samræmdra prófa á næsta leiti.

Á mörgum heimilum ríkir nú mikil eftirvænting um niðurstöður prófa og ekki síst hjá 10.bekkingum. Nemendur hafa nú aukið valfrelsi í námi í samræmi við áhuga og framtíðaráform sem byggir á einkunnum eða námsmati sem miðast oftast við þá vinnu sem þeir hafa lagt í námið. Strax í grunnskóla þurfa unglingar að ákveða hvaða áherslur þeir vilja hafa í sínu námi og þeir geta valið um að fara í 4 af 6 samræmdum prófum. Nemendur hafa líka val um að  þreyta einhver samræmd  próf í 8. eða 9. bekk en það er valmöguleiki sem sumir foreldrar telja að ekki hafi verið nægilega vel kynntur í mörgum skólum, hvorki fyrir nemendum né foreldrum.  Á mörgum stöðum á landinu  hefur nemendum í 10.bekk einnig gefist kostur á að taka valfög á framhaldsskólastigi sem lið í undirbúningi undir námið þar.

Í nýjasta vefriti Menntamálaráðuneytisins eru upplýsingar um fjölda nemenda í 10. bekk sem þreyttu samræmd próf vorið 2005. Fjöldinn er borinn saman við tölur frá árunum 2004 og 2003. Það er athyglisvert að sjá hve mikil aukning hefur orðið á því hve margir nemendur í 9. bekk þreyta nú samræmd próf en það voru 181 einstaklingur í 9.bekk sem tók samræmd próf árið 2004 en í ár eru  þeir 301.  85% þessara nemenda taka þó aðeins eitt samræmt próf. Þessa aukningu má eflaust rekja til breytinga á reglugerð sem gerð var eftir ábendingu frá Heimili og skóla, á þá leið að nú hafa nemendur heimild til að endurtaka prófið að ári ef þeir kjósa svo. 
Einnig sést ákveðin breyting á þessum þremur árum í þá átt að æ færri nemendur 10. bekkjar taka öll sex prófin,u.þ.b. 45% þeirra tók sex próf árið 2003 en tæp 27% í ár. Aftur á móti fjölgar þeim sem taka 5 próf á milli ára, eða úr 35% í 41%. Landssamtök foreldra líta á  þetta sem jákvæða þróun og er hún vonandi vísbending um að nemendur og foreldrar þeirra skoði vel hvaða próf nemandi á að taka út frá framtíðarmarkmiðum sínum. 

Foreldrum er bent á að nemendur sem stefna á bóknámsbrautir í framhaldsskóla þurfa að taka að lágmarki fjögur samræmd próf.  Hvaða fjögur próf þeir ákveða að taka fer aftur á móti eftir því á hvaða námsbraut þeir stefna í framhaldsskóla  Þeir nemendur sem hafa gert upp hug sinn hvað það varðar geta því einbeitt sér að því að lesa undir þau fjögur próf sem krafist er. Sjá  nánar inni á vef menntamálaráðuneytisins mrn.is  Þar geta foreldrar skoðað ýmislegt fróðlegt varðandi lög og reglugerðir er varða bæði grunn– og framhaldsskóla.  Fyrir foreldra barna sem nú voru að ljúka 9. bekk og þurfa að ákveða sig á næsta skólaári er vert að benda foreldrum á að kynna sér valmöguleikana og hafa samráði við námsráðgjafa sem starfa í grunnskólunum í tíma, helst strax að hausti. Þannig geta foreldrar lagt sig fram um að styðja börn sín þegar þau huga að framtíð sinni. 

Rafræn innritun nýnema í framhaldsskóla.

Nú nýlega kynnti Menntamálaráðuneytið breytingar á innritun í framhaldsskóla því tekin hefur verið upp rafræn innritun þannig að þeir sem nú ljúka 10.bekk sækja um framhaldsskóla á netinu. Tíminn lengist sem nemendur fá til að ganga frá umsóknum og nýir möguleikar opnast til að tengja innritunina við námsráðgjöf.  Ákveðin inntökuskilyrði eru fyrir námsbrautir í framhaldsskóla og er nauðsynlegt að foreldrar fari vel yfir umsóknirnar með börnum sínum. Hafa 10.bekkingar og foreldrar þeirra fengið heimsend bréf  með ráðleggingum í þessu sambandi. Einnig eru nánari upplýsingar inn á menntagatt.is.  Ef nemendur eru mjög óvissir um sitt námsval eða vilja fá nánari upplýsingar um námsframboð eða umsóknarferlið er gott fyrir þá að snúa sér til námsráðgjafa. Þá er gott fyrir foreldra að setjast niður með unglingum sínum og ræða möguleikana og áhugasvið þeirra. Á vef Námsgagnastofnunar www.nams.is
er að finna námsefnið Margt er um að velja  og  Hvað ætla ég að gera næsta ár  sjá www.namsgagnastofnun.is
Í þessu námsefni er ýmislegt sem getur verið hagnýtt að styðjast við í slíkri umræðu.Umsóknarfresti um framhaldsskóla lýkur á miðnætti þriðjudaginn 14. júní. 

Aðsókn að framhaldsskólum landsins hefur verið að aukast jafnt og þétt og samkvæmt tölum frá Hagstofu Íslands hófu 93% 16 ára unglinga nám í framhaldsskólum s.l. haust og hefur það hlutfall aldrei verið hærra. Getið er um það í fréttatilkynningu ráðuneytisins að samþykki foreldra þurfi fyrir innritun í framhaldsskóla og að greiðsluseðlar verði stílaðir á foreldra þar sem nemendurnir séu ólögráða.

